
малкъар тилден бла адабиятдан 
                                                                        окъутхан устаз Газаланы Аслижан  

Дерсни темасы: Къысха жол. (Тёппеланы Алимни «Саскылы къол» деген повестине таяна)
[bookmark: _GoBack]Дерсни мураты:  аналитика халда тинтиу ишниокъуучула бла  бардырыу; адабият сёзге сюймеклик сингдириу; чыгъармада салыннган проблемалагъа инсан сезимни къозгъап,  жашау  бла байламлы этерге. 
Дерсге керек затла: презентация, Пифагорну аягъы(чаша),  соруулары бла кюбюрчек, Тёппеланы Алимни «Саскылы къол» деген повести.
Дерсде хайырланнган технология: Ильинаны системасы: адабиятны кючю бла  адамлыкъ шартланы инсанда айнытыу.  Система Ильина: преподавание литературы как предмета,  формирующего человека)
Дерсде этиллик иш:
1.Адабият гимнастика. (Бу иш адабият сёзге сезимни къозгъайды. Суратлау детальланы, символланы белгилеп, окъуучула кеслерини оюмларын адабият болумлагъа ачыкъ этедиле.)  
2. Чыгъарманы тинтиу. (Окъуучула повестьден алыннган  ёзек айтымла бла ишлейдиле. Суратлау амалланы тохташдырадыла.Суратлау детальланы чыгъармада кючлерин белгилейдиле.
3. Терсни - тюзню сен айыр (Бу иш окъуучуланы чыгъарманы  эслеп окъургъа чакъырады. Адабият сёзге сюймеклик туудурады, анга жютю кёз къарамны айнытады.)
4. Чыгъарманы ниет магъанасы, автор салгъан проблемала.( Окъуучула тинтиу ишни ахырында автор не проблемала салгъанына кеслери шагъат боладыла. Дерт, зарлыкъ, халаллыкъ, иш кёллюлюк, тенгин сюе билиу деген ангыламла бла ишлеп, жашау бла байламлы этедиле. Хар нени да мардасы болургъа керекди деген оюмну Пифагорну аягъы бла (чаша)   байламлы эте, марда бла мардасызлыкъны хатасын-хайырын ачыкълап, жашауда аланы жерлерин тохташдырадыла).
1. Биринчи иш. Чыгъармаладан алыннган юзюкледе къаллай сезимле суратлау  кючню жууургъанына бёленип тургъанларын ачыкъ этерге. (Ызланнган сёзлеге энчи эс бурургъа)
Терек бутакъдан къар хапучукъ тюшдю. Къара къузгъун бир къанатын къакъды, учуб  а кетмеди. Акъ къаргъа жыгъылгъан жашны кёзлери  ачылгъанлай къалды. « Къара къузгъун  жюрегиме къоннганды…Зуриятчыкъ. Къара къанаты къарны, дунияны да жапханды ...»   Гутруланы Э. «Акъ къарда къузгъун къанаты»
Къышны тауусула, саркъая баргъанына Рамазандан сора киши мудах эте болмаз эди. Къарлы къышны атасы бир бек сюйюучю эди, аны келгенине бир бек къууаныучу эди…Арбазны сакъ къалаууру къара къузгъун да къайры эсе да къар бла бирге  кетди. Огъесе аны къаугъалы дорбункъулламы къыстадыла? Гутруланы Э. «Акъ къарда къузгъун къанаты»
 «Мени жарлы минчакъ ташларым», - деп шыбырдады Зекерия. Арлакъда  да бир - экиси къызара эдиле. Зекерия минчакъ ташланы стол, ундурукъ тюбюнде да кёрдю. Кёп эдиле ала. Тары бюртюгюнлей, тёгюлюп, чачылып. Ундурукъну ары жанында, бойну юзюлген  къой жилянлай, юсюнде тогъуз - он ташы бла, минчакъланы чилле халысы  саргъала эди. Зекерия туруп, аны къолуна алды, анга жан салыргъа  кюрешди. Алай бармакълары къалтырап, бир ташны да суууралмады.   Тогъурланы Зейтун, «Тёгюлген минчакъла»
«Эрттен шолукъда шырхы таууш туура эшитиледи. Шырх!Шырх!Шырх!Сегизи да бирден. Бирден туугъан сегиз дуруда къалай эсе да бир уллулукъ, ёлчемсиз насып бар эди.  Бияслан, жыл санын унута, шырхы тарталгъанына угъай, жашлары алай саулукълу, субай, иш ахлусу болуп ёсгенлерине къууана эди. Сора Аллахха, жашаугъа да ата алгъыш эте, юлюшю алай толу, насыплы болгъанына уялды. «Не сюйсенг да ал, багъасын бер ансы», -деп Къуранда бош айтылмагъанды.  Сора къалай тынчайсын, къадарны бу чомарт саугъалары хакъсызды деп» ? Тёппеланы Алим, «Ташыуул».
(Окъуучулагъа аллитерация амалны эсге салыу.  Шошлукъда, шырхы, эшитиледи, шыр деген сёзледе (ш) тауууш чалгъыны тауушун белгилейди)
Экинчи  иш. Чыгъарманы тинтиу.
 Соруула бла ишлеу
Кечегиде ёгюзню бирден  урлап, бирден союп, кюндюзюнде уа аны этин бирден ашаргъа къоркъуп тургъан гудучу жыйынлай, неден башларгъа, не чурум табаргъа билмей тура эдиле. Тёппеланы Алим, «Саскылы къол»
 Соруу:     Айтым нени белгилейди?                                                                    
Жууап: Алты агъач устаны бир нёгерлерине зарлыкълары белгиленеди. Амалсызлыкъларын, типискиликлерин ишде алчы болгъан тенглерине  къалай ачыкъларгъа билмейдиле.
Соруу: Аланы  жюреклеринде зарлыкъ не заманда чирчикленип къалды?
Жууап: Токаш съездге барып келгенден сора.
 Соруу: Китапда тапчыгъыз аны юсюнден не айтылады?
Жууап: Не къалай-алай болса да, Токаш съездге барып келгенди. Устала - Жетиш, Ахыя, Мусос, Харун, Алибий, Мазан- энди анга жашау бермейдиле. Тапмагъан чурумлары, айтмагъан хыйлалары къалмайды. Жыйында сёз бир башланса уа, къуйрукъ жал салады да, сыфаты ариу болуп, къычырыгъы таш жаргъан чикъинжилей, амал табып, кирмеген жери къалмайды. Ахырында Токаш, ударник болуп, съездге баргъан киши угъай, мюлкю шахар харчевнялада жоюп келген эр болуп чыгъады. 
Соруу: чыгъармада «алыкъа» деген сёзню магъанасы. Аны бла байламлы айтымны окъургъа. 
Жууап: Алыкъа  бири бирге шагъырей жаулукъ этерча тюшмегендиле. «Алыкъа» деген сёз - боллукъ ишни келечисиди. 
Соруу : Алай бир къыйнагъан барды? Неди ол?
Жууап:  Баласлы къол бир саскылыды. Токашны къаны айрылып татымлы болур,- анга басынадыла.  Бу айтымда да боллукъ ишни  келечиси (Токашны къаны айрылып татымлы болур) белгиленеди.
Токашны сыфаты:
· Бёрю сингир аны чам аты эди. Чалгъы тутса-чалгъысы, балта алса- балтасы, барын къоюп сабаннга чыкъса - баразалары жырлагъан, адамлагъа ырысхы къоннган байтамал заман эди. 
· Ауузлары не айтса да, адамла аны нёгерге алыргъа сюедиле: биченде, сабанда да, юй ишлегенде да Токашны усталыгъы керек эди. 
· Тына билмей ишлегенича, хыйла билмей жашагъанды.
· Токаш бирде нёгерлеринден уялгъандан угъай, бет этип, тюшде бир азгъа таянса да,  къоллары элгене-тебине, тынчаймайдыла.
Соруу: Ишни чегин билеми эди Токаш? 
-Угъай.
-Нек?
-Иш ырымы Токашны къанында эди. Къуш учмай турса- къанаты битерикча, ат чапмаса- жарауу кетерикча. 
Соруу: Токашны Багъанагъа байларгъа не заманда хукму этдиле устала?
Жууап: Колхозну председатели къошха келип, Токашны ишлей тургъанын кёргенде. Къалгъан ишчиле уа- къош ичинде жукълап. Токаш аланы къорууларгъа да кюрешди, алай тенглери Токъаш къозутхан сундула Жолай улуну.
Соруу: Чыгъарманы суратлау детальлары.  Ызланнган сёзлеге эс бурургъа.
	Къошда салкъынды. Устала да жарыкъдыла,- Жетиш, Ахыя, Мусос, Алибий, Мазан, Харун, къош артына ташайгъанлы чыкъмагъандыла.  Ала, суусапларын, чолпу кючден кирген айранны тогъуп угъай- къабып къандырадыла. 
	Саскыдан Токашны гымых жюлюнген башы кёрюнмейди. Иги окъунады- ала кюнден тыядыла. Къаны кичитип, къызып, амалсыз болгъанда, къулач жетмеген багъананы тепдирген окъуна этеди. 

	Бу чекге жетгинчи, Токашха бары оюнча кёрюне эди. Хыйласы болмагъан тюз адамны кёлюне ёзге не келликди! Кёзюн къапхан саскыны къыстаргъа адыргы эте, къолларын тартды. Къыл аркъан кеседи, сокъур чибинле ашайдыла, кюн таякъла кюйдюредиле.
	Устала, сууукъ жуууртну сай къашыкъ бла къаба, суусапларын кеседиле



Устазны сёзю:  «Киши  кёлю - кюбюрчек!» Кюбюрчекде болгъан затланы хар ким да кёрюрча тюйюлдю. Анда болгъан затланы жаланда иеси биледи. Алай иеси кюбюрчегин ачса, анда болгъан затланы кёргюзтюрге сылтаула чыкъсала, андагъы затла хар кимге да туура болуп къаладыла. 
          Алты устаны  кёллеринде болгъан затланы билдирирге Токашны съездге барагъаны болушлукъ этеди. Ол арада алты  уста деменгили тасханы ачдыла: хар адамда эки адам жашагъанын, хар адамны да, айгъа ушаш, кёрюннген жаны, кёрюнмеген жаны болгъанын. Алып къарагъанда уа, жангылмагъан жаны адамны ол кёрюнмеген жаныды. ( Айтымла кюбюрчени ичиндедиле. Окъуучула къарамай аладыла, аланы чыгъармада магъаналарын белгилейдиле.)
Айтымла 
Бир къошунну бозасын бирге тауусхан жолдашладыла.
 Аны юйюнде кёп олтургъанды.
Алыкъа бир бирге шагъырей жаулукъ этерча тюшмегендиле.
Къанга къыйырын Токашха сормай кесмеучю Харун энди ишин андан ташаракъ этерге талашады. Къарынлары - токъ, жокъ эди жарсыу. 
Бир къыйнагъан - Баласлы къол саскылы  жерди.
Къыргъый учса - бийик учар.
 Женгиллик аны жашау муратларына келишмей эди.
Быллай заманда ким ючюн да кесинги отха нек атаса!
Токаш аны жууугъу, тенги эсе да, аны къол усталыгъындан хатер кёрген эсе да, кеси жашауу кесине багъалыды. 
Быллай дау алыкъа оюнча кёрюнсе да, жюрекледе къан орун этгеннге ушай эди. 
Алыкъа  этилген оноу - оюнду, айтылгъан сёзле - чамдыла.
Аны себепли устала жарыкъдыла.
  Жай чилледе, кюн къыбын  былай жандыргъан чакъда, Токашны жалан этип , къош аллында кёп жылла тургъан , жел кюйдюрген , жауун къара багъанагъа байладыла.
Баласлы къол саскылы жер эди. 
Олсагъат окъуна сокъур чибинле Токашны юсюне басындыла. 
Ол сагъатда Харун къошдан чыкъды да, халгъа къарап, къарнындан тутду.
	Ючюнчю  иш.  Терсни-тюзню сен айыр.
(Берилген айтымлада бир сёз башха сёзге алмашып келеди. Окъуучула аны эслеп, айтымда керек сёзню эслерине тюшюрюрге керекдиле).

	Айтымла 
	Тюз сёз

	Бичакъ аркъан кеседи, сокъур чибинле ашайдыла, кюн таякъла кюйдюредиле
	къыл

	Устала, жылы  жуууртну сай къашыкъ бла къаба, суусапларын кеседиле.
	сууукъ 

	Иш ырымы Токашны атасында эди. Къуш учмай турса- къанаты битерикча, ат чапмаса- жарауу кетерикча.
	къанында эди

	Ол боранны кетгениди, жауунну тохтагъаныды.
	бузну

	Чюй башханы къолуна кирсе да - сынсыгъан Ахия этеди
	ишхери

	    Харун унутханлыкъгъа, Токаш тунутмагъанды: ол ата юйюнден айырылып чыкъгъанда, анга чархланы, арбаны  да Токашны атасы Жанмырза къурап бергенди. 
	Мусос

	Адамлагъа ырысхы юлешген бачама кибик сёлешеди.
	насып

	Жыйын Токашны къара багъанадан бошларгъа уа аны да къаны тохтар.
	къарны

	Хыбыртлыгъы - этинде, женинде угъай- ашындады
	къылыгъындады.

	Ол юйде жашагъан этмейди - къонакъгъа келеди. Къайда да ол кечингнген этеди. 
	кечиннген этеди

	Бир кесекден от да ёчюлдю. Тёгерек гузаба  болду.
	шош


 
Соруу:  Хапар не бла бошалады?
Жууап: Токашны саскыла талайдыла. Ажымлы иш болады.
   4.  Дерсни бегитиу: 
  Окъуучулагъа Пифагону аягъы (чаша)  кёргюзтюлюнеди, аны магъанасы ачыкъланады. 
Аякъгъа  мардасындан озуп суу къуйсанг, аякъны тюп жанындан суу саркъып кетеди. Ызлыгъы болгъан жерге дери къуйсан  - тёгюлмейди. Окъуучула эксперимент этип кёредиле.  Кеслери алларына интернетде аякъ не хыйсап бла къуралгъанын табып айтадыла. Аны дерс бла да, жашау бла да  байламлы этедиле. Кеслери оюмларын чыгъармагъа ачыкълайдыла.
Устазны сёзю: Адам  дегенинг мардадан бошуна чыгъып къалмайды. «Саскылы къолда» ол жигитлени кёзге урунмагъан къылыкъ илишанларындан белгили болады: зарлыкъ, кесин озгъаннга сугъанакълыкъ этгенден. Ол шартла адам улусунда  кеслерин туура этерге сюймейдиле, ала жюрекни теренинде къалкъып туругъа сюедиле.Ойнагъан сылтау бла жёнгерлери Токашны  чыпыннга байлап, зарлыкъ сезимге кенг жол ачадыла, къалкъып тургъан мурдарлыкъ сезимлени къабындырып, жашыртын зауукълукъгъа эркинлик бередиле. 
Адам бла адамлыкъны араларында жол къысхады деген оюмну Алим жангыртып, жангы суратлау, философия кюч берип, ачыкълайды. Ол къысха жол ёмюрледе тауусулмазлыгъына ийнандыргъанча, хата бла мурдарлыкъгъа жол аздан чыгъып къалгъанына тынгылы ийнандырады. «Саскылы къолну» жигитлери барысы да тюз къылыкълы адамладыла, ёз къыйынлары бла жашагъанла, урунуудан къачмагъанла, оюннга, кюлкюге устала. Иги, тюз боюнлу адам хар заманда да тюз жолну барып туралмайды: ажымлы атлам да этеди. Адамны акъылы, эси жашау болумланы хорлагъан да этеди, алагъа хорлатхан да этеди.
Юй иш: Ишчи дефтерни 92-94 бетлеринде  2-4 ишлени тамамларгъа,.

